
సీ. చీర కుచ్చులు నేల జీరకుండఁగఁ బట్టు

కాని పార్శ్వముల సఖీజనము నడువఁ

బాదుకల్ మెట్టిరాఁ బదిల మం చుడిగంపు

టింతులు కైదండ లిచ్చి కొలువ

మనవుల కని చెలుల్ గునుకు పర్వున వచ్చి

మొగ తెఱకట్టుతో ముచ్చటాడఁ

బ్రొద్దుననే పనుల్ పూని చేయుద మంచు

బోనకత్తెలు వేగిరాన రాఁగఁ

తే. ద్వరితగతి నిండ్లకుఁ జనంగఁ దమకుఁ దమకు

సెల నొసఁగు మంచుఁ బాటలు సెప్పు విప్ర

యోష లేతేర నొయ్యార ముట్టిపడఁగ

వచ్చి నిల్చిన రాయంచ మెచ్చి యపుడు. 85



సీ. సొగసు మిటారంబు సొంపు నొయ్యారంబు

నీటు జగ్గుఁదనంబు నెఱతనంబు

సొబగు నాగరికంబు చొక్కాటమును డెక్కు

గరగరికతనంబు ఘనత నడత

హొయలు చక్కఁదనంబు నొసపరి నెఱఠీవి

సవరణ చెలువంబు సరసరీతి

హౌసు చమత్కార మారజంబును నేర్పు

గహ్వరంబును (?) నాయకంబు వన్నె

తే. సిస్తు జిగిబిగి వగబాగు చిన్న యొప్పు

పేరు నాణెంబు మురిపెంబు పెద్దతనము

కులుకు ప్రౌఢత్వ మభినుతి గొనబు నెలవు

నడత యిట్లుండ వలదె? హా! యనుచుఁ బలికె. 86



వ. ఇవ్విధంబునఁ దనుమెచ్చి పలికిన రాయంచం జూచి హేమావతి యిట్లనియె. 87

		 ఈ పేజీలో చివరి మార్పు 11 జూన్ 2020న 05:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

